
Antesedente proposta polítika ne’e  
 
Polítika  ida  ne’e  apoia  rekomendasaun  bázika  hirak  ne’ebé  primeira  misaun  Lían  no 
Edukasaun  elabora  tiha  ona  iha  Novembru  2009,  relasiona  ho  distribuisaun  lian  sira 
ne’ebé atu hanorin  iha  tinan sia dahuluk ensinu obrigatóriu. Ami nia proposta haree ba 
liudook  rekomendasaun  hirak  ne’e,  hodi  espesifika  tansá  mak  bele  promove  ensinu 
ne’ebé bazeia ba lian­inan no oinsá mak bele implementa iha kurtu termu/tempu badak, 
enkuantu inklui mós objetivu médiu­no longu termu nian/tempu natón no naruk. 
 
Proposta  kona­ba  polítika  lian­iha­edukasaun  ida  ne’e,  bazeia  ba  dokumentu 
Dezenvolvimentu  Polítika  kona­ba  Lian  iha  Edukasaun  iha  Timor­Leste  ne’ebé 
Sr.Anacleto  Ribeiro  ho  membru  ekipa  Traballu  Lian­iha­Edukasaun  prodúz/halo  (Jullu 
2010) no hanesan rezultadu husi diskusaun Ekipa Traballu nian iha 8 Setembru 2010 iha 
konsulta ne’ebé halo ho Dr.Joe Lo Bianco (University of Melbourne) ho iha 19 Novembru 
2010 iha konsulta ne’ebé halo ho Dr.Carol Benson (Stockholm University). 
 
Ami  nia  agradesimentu  barak  ba maluk  sira  hotu  ne’ebé  halo  komentáriu mesak  furak 
kona­ba  esbosu  Setembru  nian,  inklui  Sr.Sheldon  Shaeffer  no  pesoál  tékniku  UNICEF 
Dili. 
 
Maski  edukasaun  multilinge  ba  labarik  sira  ho  defisiênsia/difikuldade  audio­vizuál  la 
deskreve  iha  ne’e,  presiza  ho  urjênsia  polítika  espesiál  ida.  Ami  rekomenda  katak 
adaptasaun ida ba prinsípiu edukasaun multilinge, espesialista sira tenke dezenvolve liu 
husi ensinu/edukasaun espesiál hodi foka liu ba utilizasaun Lian ho Sinál sira no sistema 
eskrita  Braille  ba  labarik  sira  ne’ebé  ho  defisiênsia  iha  komunikasaun  nian.  Entretantu, 
prinsípiu barak husi dezenvolvimentu lian inan no aprendizajen lian dahuluk nian ne’ebé 
promove iha polítika ida ne’e, bele mós tulun labarik sira ne’e. 
 
 
 
 
 
 
 
 
 
 
 



 

(*) Lista Membru sira iha Grupu Traballu Lian iha Edukasaun : 
 
 
 
 
 
Padre Giovanni Melo de Sousa, Diocese Díli 
Dr.Nuno Gomes, Sub­Diretor, Instituto Nacional da Linguística (INL) 
Sr.Cidálio Leite, eis Vice­ Diretor­Jeral Eduksaun, Ministériu Edukasaun 
Sr.Domingos Maia, Diretor­Jeral, Administrasaun Eskolar, Inovasaun no Dezenvol­
vimentu kurrícular, Ministériu Edukasaun 
Sra.Abelina  da  Costa,  Diretora  Nasional,  Edukasaun  Pre­Primária,  Ministériu  
Edukasaun 
Sr.Teodósio Ximenes, Xefe Programa Edukasaun, CARE Timor­Leste  
Sr.Afonso Soares, Diretor Nasional, Planu, Estatistika no Teknoligia  Informasaun, 
Ministériu Edukasaun 
Sr.Virgílio Dias Marçal, Xefe Komisaun “F”, Parlamentu Nasional 
Sra.Milka Pinheiro, Institutu Mary MacKillop  
Sr.Augusto Salsinha, Institutu Mary MacKillop  
Sr.Alex Gusmão, Timor Aid 
Sr.Anacleto Ribeiro, Asesor, Sec Estadu Seguransa 
Madre Aurora Pires FdCC, Canossian Provincial Councillor 
Sr.Fernando  da  Costa,  Sekretáriu­Jeral,  Konsellu  Nasional  Junventude  Timor­
Leste (CNJTL) 
Sra.Julia Gaio, Koordenador Nasional, Early Grade Reading Assessment Program, 
Ministériu Edukasaun 
Sra.Ema  de  Sousa,  Programa  Edukasaun,  Fundasaun  Alola  /  Senhora  Ester    
Correia, Koordenador Apoiu Tékniku (Ed), Fundasaun Alola 
Dr.Adérito Correia MA (PhD Candidate, Linguistics, University of Western Sydney) 
Sra.Jacinta Barreto, Diretora, Sentru Estudu Siensia no Matematika (SESIM). 



1.Objetivu polítika edukasaun multilinge bazeia ba lian­inan 
 

Objetivu polítika edukasaun multilinge kesi metin ba  tema haat ne’ebé  liga ba 
malu: 
 

 
 

Tuir  buat  ne’ebé  Konferênsia  Internasionál  kona­ba  Edukasaun  Bilinge  iha 
Timor­Leste  iha  loron  17­19  Abril  2008,  konklui  ona,  edukasaun  bazeia  ba  
lian­inan ne’e  orienta  tomak ba oinsá  “tulun  labarik  sira aprende”. Dokumentu 
importante  ida  ne’e  temi  Kovensaun  Nasaun  Unida  sira  nian  kona­ba  Direitu 
Labarik nian ne’ebé, iha artigu 28, deklara katak labarik sira hotu iha direitu ba 
edukasaun  no,  iha  artigu  30,  deklara  katak  labarik  sira  hotu  iha  direitu  atu 
aprende  no  uza  sira  nia  família  nia  lian  rasik.  Tanba  ne’e,  objetivu  polítika 
edukasaun multilinge bazeia  iha  lian  inan,  rua­rua mesak prátiku no simbóliku 
hotu; sira rua refere ba fó edukasaun ne’ebé efisiente no efetivu ho mós, kona­
ba direitu kulturál no lingúistiku familia nian.    
 

Edukasaun multilinge bazeia ba lian inan, ho intensaun atu alkansa: 
 
 Finálidade  Aprendizajen,  hodi  bele  oferese  asesu  boot  liu  ba  konteúdu/
matéria kurríkulu nian, inklui kognitivamente buka hetan informasaun ne’ebé 
abstratu no koñesimentu sira. Alein­de ne’e, alunu sira tenke multilinge hotu 
(koalia di’ak  lian hotu­hotu ne’ebé hanesan alvu) no multiliteradu hotu (bele 
lee  no  hakerek  ho  lian  hotu  ne’ebé  sai  hanesan  alvu)  hodi  maksimiza 
benefísiu kognitivu no komunikativu tomak. 

 
 Finálidade  linguístika, hodi hanorin  lee ho hakerek ho  lian alunu sira nian 
ne’ebé  di’ak  liu,  oferese  baze  kompetênsia  ne’ebé  prontu  atu  transfere  ba 
lian adisionál seluseluk (Tetun, Portugés no seluktán). 

 

1. Identidade kulturál no 
direitu  sidadaun  sira 

3.  Asesu  edukasionál,  konsekusaun   
no susesu 

4. Preparasaun atu ikus fali aprende 
ho lian ofisiál (nasionál) no 
internasionál sira  

2.  Literasia  ne’ebé  aas/
forte notransmisível/bele 
hada’et; 

 Finálidade sosiál no ekonómiku, hodi maksimiza koneksaun/ligasaun entre 
uma­eskola,  kria  koezaun/unidade  familia  nian  ne’ebé  metin  liu,  taixa 
partisipasaun iha eskola ne’ebé aas liu, promove taixa retensaun iha eskola 
tomak, no konsekusaun/realizasaun ne’ebé hanesan ba jéneru tomak, no iha 
linha divizória rejionál, rurál no klase sosiál sira. 

 
 
Iha  kontextu  Timor­Leste  nian, 
polítika edukasaun multilingue bazeia 
ba  lian­inan,  oferese  kuadru  prátiku 
ida  atu  implementa  rekizitu 
konstitusionál  sira  husi  Estadu  hodi 
uza no dezenvolve matenek kona­ba 
lian ofisiál sira, Tetun ho Portugés, no 
tuir  mai  bele  valoriza  no  dezenvolve 
lian sira seluk  (seksaun 13). Oferese 
abordajen akadémiku ida no estrutura 
atu  implementa Lei Baze Edukasaun 
nian  artigu  12  ne’ebé  “sei  garante 
domíniu  iha  lian  Portugés  ho  Tetun; 
no  posibilita  aprendizajen  lian 
estranjeira dahuluk nian”.  
 
 
Aleinde  ne’e,  estabelese mós manuál  sira  ba  implementasaun  kurríkulu,  hodi 
asegura  katak  labarik  sira  bele  aprende  no  “halibur  koñesimentu  no  abilidade 
tomak  iha  kada  siklu,  ho  posibilidade  atu  aumenta  ba  estrutura  ne’ebá  nian, 
matéria  hirak  ne’ebé  fleksível  liu,  hodi  integra  mós  komponente  sira  ne’ebé 
rejionál  no  lokál  nian,  ho  dezenvolvimentu  kurrikulu  nian  tomak...(artigu  35, 
parágrafu 3). Nia estrutura ensinu no aprendizajen “ho maneira ida ke bele halo 
komponente  kurrikulu  seluk,  husi  ensinu  báziku  no  ensinu  sekundáriu,  bele 
kontribui,  sistematikamente,  ba  dezenvolvimentu  kapasidade  tomak...”  (artigu 
35, parágrafu 8).  
 

Baze ba intensaun hirak ne’e hotu elabora ona iha Apéndise A, ne’ebé diskute 
kona­ba oinsá Timor­Leste hanesan nasaun no sosiedade ida, bele benefisia ho 
multilinguizmu  ida  ke  forte,  ne’ebé  kria  liuhusi  adopsaun  polítika  edukasaun 
multilinge ida ne’ebé salutár/sólidu. 

2. Prinsípiu polítika edukasaun multilinge bazeia ba lian­inan 
 
Esensialmente  iha  prinsípiu  rua  ne’ebé  sustenta  polítika  ida  ne’e): 
komunikasaun  efisiente ba sidadaun sira  iha paíz  laran ba  interese unidade 
nasionál  no  rekoñesimentu  importânsia  diversidade  linguístika  ba  nia 
identidade  kulturál. Hanesan esplika ona iha Apéndise A, buat hirak ne’e  liga 
ba malu  no  reforsa  hamutuk  prinsípiu  sira.  Sira  rua mesak  esensiál  hotu,  lori 
kria sistema edukasaun ida ne’ebé: 
 

 Dezenvolve liután buat ne’ebé alunu/aprendiz sira hatene  
 
 Fasilita ema ne’ebé  foin aprende  lee ho hakerek  (lee, hakerek, 
no kapasidade atu hanoin)  

 
 Tulun alunu sira nia formasaun identidade 
 
 Halo aprendizajen sai relevante no divertida/ema gosta 
 
 Liga jerasaun hotu­hotu ho aprendizajen ne’ebé kontínuu 
 
 Enkoraja kolaborasaun entre profesór no família sira 
 
 Promove metodolojia tomak ne’ebé sentra/orienta ba alunu  

2.1 Papél idaidak nian husi lian ne’ebé envolve 
 
Polítika ida ne’e deklara katak edukasaun bazeia ba lian inan, ne’e di’ak tebes 
ba  nasaun  foun    ida  ne’ebé  hateke  dook  ba  oin  hodi  buka  buat  rua  mak 
hanesan, atua hamutuk ho mundu  tomak no prezerva  i  proteje nia  identidade 
únika. Lian  la hanesan ho atributu sira seluk ne’ebé  ita ema iha,  tanba ho lian 
mak ita bele halibur no hetan buat ne’ebé de’it mak ita presiza, hanesan Timór­
oan bilinge no multilinge barak hatudu tiha ona. Polítika  ida  ne’e  hakarak  atu 
oferese  ba  Timór­oan  tomak  profisiênsia/matenek  iha  lian  ne’ebé  sira 
presiza  atu bele moris ho haksolok no produtivu,  bele  ativu,  no  envolve 
sidadaun Timor­Leste nian tomak. 
 
Lian­inan  sira mak  lian  ne’ebé  alunu  sira  uza  iha  uma,  ne’ebé  hanaran mós 
“lian dahuluk/ primeira língua” ou L1 (mezmu ke iha lian uma nian rua ka liután) 
tanba  foku pedagójiku mak iha lian ida ne’ebé alunu rasik hatene di’ak liu. Uza 
L1  (iha kazu Timor­Leste mak  lian ne’ebé entre  lian  lokál 20 ne’ebé  iha,  inklui 
Mambae, Makasae, Baikenu no Fataluku) signifika mós katak ita ativa/hamoris 
C1/K1, kultura uma nian no experiênsia barabarak, ne’ebé sai hanesan baze ba 
alunu  nia  identidade  no  autu­estima.  Edukasaun  multilinge  bazeia  ba  L1  iha 
objetivu báziku tolu: 
 
1. Atu garante katak   aprendiz/alunu hotu­hotu  (espesialmente) sira ne’ebé 
ho  antesendente    desfavorável  no  tradisionalmente/baibain  la  iha  asesu 
ba edukasaun)  bele  komprende no hetan benefísiu  sira  husi  literasia  no 
matéria aprendizajen; 

2. Atu valoriza/hafolin no dezenvolve lian  komunidade lokál nian, kultura no 
identidade,  hodi  ema  bele  respeita  direitu  Konstitusionál  tomak,  ema  
ida­ida ka grupu sira nian, no edukasaun bele sai relevante ba nesesidade 
alunu  sira  nian,  sira  nia  komunidade  hotu,  no  ba  sosiedade  sivíl  
Timor­Leste; 

3. Atu  fasilita  aprendizajen  lian  seluktán,  liu­liu  lian  ko­ofisiál  sira  hanesan 
Tetun no Portugés, uza abordajen multilinge aditiva/adisionál ida. 

 
Tetun,  lian  nasionál  no  ko­ofisál  Timor­Leste  nian  ida  ne’ebé  konsidera 
hanesan  “segunda  lingua/  lian daruak” ou L2 ba maioria Timór­oan. Hanesan 
lian ida ne’ebé ko’alia barak liu iha komunikasaun entre­grupu sira, entre lían no 
rejiaun jeográfika hotu­hotu, Tetun hanesan  lingua franca importante ida ne’ebé 
ema  barak  domina  liuhusi  uzu  regulár,  alein­de  L1.  
(Nota katak  iha paíz ne’e, ba parte balu Tetun mak hanesan L1 ba alunu, no 
tenke trata tuir mós prinsípiu sira  L1 ne’ebé temi iha leten bá.)  

Tetun  mak  reprezentasaun/símbolu  ida  ke  klaru  tebes  ba  identidade  nasionál 
tanba  hanesan  Timor­Leste  nia  lingua  franca   mesak  ida  de’it,  ne’ebé  haluan/
habelar nia uzu iha edukasaun no área ofisiál sira seluk, ne’e buat ida ke presiza 
promove tanba benefísiu prátiku no simbóliku hirak ne’ebé L2  ne’e oferese. Husi 
aspetu  edukasaun,  termu  L2  ne’e  apropriadu/korretu,  tanba  Tetun  ema  koalia 
barak tebes fora de­ambiente eskola alunu sira nian, hodi nune’e tulun maka’s liu 
aprendizajen L2  iha eskola laran.  
 
Portugés,  lian ko­ofisiál Timor­Leste nian  ida hotu, konsidera hanesan “terseira 
língua/lian datoluk nian” ou L3 ba maioria Timór­oan. Hanesan lían istórika ida no 
identidade ohin­loron nian, ne’ebé fó duni valór tanba serve hodi halo ligasaun ho 
família  boot  paíz  luzófonu  tomak  nian, Portugés  fó  ba  nasaun  ne’e,  identidade 
ida  ke  únika  iha  Sudoeste  Aziátiku  laran  no  asesu  ba  literatura  no  tradisaun 
kulturál Europa nian ne’ebé  riku  tebetebes. Ministériu Edukasaun promove  tiha 
ona Portugés hanesan  lían prinsipál hodi hanorin  to’o agora. Realidade ne’ebé 
hatudu  katak  lian  ida  ne’e  sei  limita  de’it  ba  iha  área  formál  sira,  ne’e  tanba 
maioria alunu/aprendiz sira i mezmu profesór sira seidauk iha kbiit atu bele hetan 
profisiênsia/koñesimentu  ne’ebé  presiza  hodi  hanorin  ka  aprende  ho  lian 
Portugés. Tanba konsidera papél Portugés iha sosiedade nasionál, mak polítika 
ida ne’e nia intensaun mak atu hanorin lian ida ne’e sistematikamente no hadi’a 
liutan  domíniu  iha  Portugés  liuhusi  dalan  dezenvolve  L1  no  L2.  
 
Inglés,  lian internasionál  ida ne’ebé utiliza maka’as, no iha Konstituisaun define 
mós hanesan  “Lian servisu nian/língua de­traballu”    iha Timor­Leste. Ba Timór­
oan  sira  Inglés  bele  reprezenta  instrumentu  intaerasaun  iha  turizmu  no 
ospitalidade/simu  didi’ak  bainaka,  hanesan  lian  servisu  nian  iha  setór  hanesan 
indústria  petrolífera, meiu  instrusaun  iha  ensinu  superiór  estranjeiru,  no/ou  lían 
ba  relasaun  internasionál  hotu­hotu  ho  paíz  viziñu  sira.  Tanba  la’ós  timór­oan 
tomak  mak  sei  presiza  Inglês  iha  sira  nia  moris  no  servisu,  Inglés  konsidera 
hanesan  “adisionál” ba  lian  tolu seluk ne’ebé  temi  iha  leten bá, no  la prioritáriu 
to’o  siklu  tolu  datoluk  Ensinu  Báziku  nian.  
 
Lian  Indonéziu/Bahasa  Indonesia, lian rejionál ida ne’ebé uza maka’as, define 
iha  Konstituisaun  hanesan  “lingua  traballu”  maibé  hanesan  mós  rekursu 
komunikasaun  importante  ida  ba  timór­oan  barak  tebetebes,  tanba  sira  nia 
edukasaun  ho  experiênsia  servisu.  Timor­  Leste  naturalmente  ligadu  ho 
Indonézia  iha  komunikassaun  sira,  jeografia,  ekonomia  no  edukasaun;  ema  liu 
rihun haat maka oras ne’e frekuenta ensinu superiór, tuir programa aprendizajen 
no mós  komérsiu/negósiu  sira  nian  iha  Indonézia.  Tanba  la’ós  ema  timór  hotu 
mak  presiza  Bahasa  Indonesia  iha  sira  nia  moris  no  servisu,  mak  konsidera 
hanesan de’it  “adisionál” ba  lian  tolu  seluk ne’ebé  refere bá, no  la’ós prioritária 
iha eskola pré­primária no primária. 

2.2 Prinsípiu edukasaun multilinge aditivu 
 

Edukasaun multilinge bazeia ba  lian  inan, ne’ebé koñesidu mós hanesan  “lian 
dahuluk mak uluk liu” iha abordajen “aditiva”, utiliza lian  ne’ebé  alunu  hatene 
moos  liu  (L1)  hodi  hanorin  literasia  inisiál  (lee  no  hakerek)  ho  matéria  sira  
(matemátika etc.). Lian foun  ida ka liu (L2, L3) hanorin tuir sistemátika, hahú 
ho  komunikasaun  orál,  hodi  nune’e  alunu  sira  bele  transfere    literasia  ho 
koñesimentu  sira husi lian ne’ebé toman liu ba lian sira ne’ebé foun. Prosesu 
transferênsia hahú bainhira alunu preparadu ona, depende to’o iha ne’ebé ona 
nia (feto ka mane) domina L2 ou L3, i ne’e lori tinan ida to’o tolu. Transferénsia 
bele  fasilita  liuhusi  literasia  ne’ebé  forte  no  baze  aprendizajen  iha  L1,  hodi 
hatoman  alunu  sira  ho  lian  hirak  ne’ebé  foun,  no  hanorin  ho  klareza  son/
pronúnsia ho letra sira ne’ebé la hanesan entre L1 ho lian sira ne’ebé foun. 

Iha edukasaun multilinge bazeia ba lian­inan, matéria sira hanesan matemátika 
hanorin  ho    L1  iha  tinan  dahuluk  nian  (pré­eskola  no  hahú  primária),  hodi 
promove kompreensaun no dezenvolve grau kapasidade atu bele hanoin ne’ebé 
aas ho lian ne’ebé toman ona. Husi klase 3 ou 4 ba leten, métodu ho materiál 
ba  bi­ka  multilinge  sira  halo ema kompreende didi’ak aprendizajen,  introdúz 
nível  L2  ho  L3  ne’ebé  aas  liu.  Aprendizajen  bele  avalia  liuhusi  domíniu bi­ou 
multilinge  hodi  garante  katak  lian  la’ós  barreira/obstákulu  ba  alunu  sira  atu 
hatudu sira nia kompreensaun. 

Ba abordajen aditivu atu bele servisu didi’ak, dezenvolvimentu L1 di’ak liu tenke 
kontinua  kleur  liután,  iha  sistema  edukasaun,  paraleu/la’o  hanesan  ho 
aprendizajen  L2  no  L3.  Tanba  alunu  sira  aprende  iha  grau  hirak  ne’ebé  la 
hanesan, métodu bilinge no avaliasaun permite  transferênsia hala’o nafatin ba 
oin. Atu deskreve  ideia kona­ba oinsá dezenvolve L1, no fó papél ne’ebé boot 
ba Tetun L2, enkuantu integra daudaun estudu kona­ba lian Portugés, mak iha 
diagrama iha Apêndise B no tabela ida ne’ebé detalladu liu iha Apêndise C.  

Oinsá  Timor  Leste  bele  benefisia  ho  polítika     
kona­ba edukasaun multilinge bazeia ba lian­inan  
 
Rekursu  hirak  ne’ebé  vale  liu  iha  kualkér  nasaun  mak  abilidade/kapasidade 
komunikasaun  no  parte  sentrál  liuhotu  husi  kapasidade  komunikasaun  nasaun  ida 
nian, mak nia  lian.  Timor­Leste sorte  boot  tanba  iha  lian  ne’ebé  riku  no  importante, 
indíjena ka rai na’in sira nian rasik no mós ne’ebé hatama mai. Nasaun ne’e mós sorte 
tanba iha populasaun ida ho ema ne’ebé hatene uza lian barabarak no mós ho atitude 
ne’ebé nakloke hodi simu multilinguizmu hanesan povu hatudu rasik ona. Tanba la iha 
prejuízu barak kona­ba limitasaun lian hanesan bele hetan iha fatin seluk mak prevê 
futuru ne’ebé di’ak liu ba Timor­Leste. Maibé, iha mós kestaun barabarak relasiona ho 
distribuisaun  lian no kapasidade  literasia ne’ebé bele  limita posibilidade ba sidadaun 
sira atu bele hetan profisiênsia  funsionál  iha  lian ofisiál sira no  lian sira seluk ne’ebé 
importante tebetebes ba nasaun nia futuru. 
 
Dokumentu  ida ne’e propoen polítika  ida ba  lian  iha edukasaun no argumenta katak 
ne’e mak  investimentu  ne’ebé  krusiál  tebetebes  ba  bein­estár  sosiedade Timorense 
iha futuru. Lian maka hanesan viatura/transporte ne’ebé labarik Timór­oan sira uza lori 
hetan matenek hanesan sidadaun sira ne’ebé di’ak iha sira nia sosiedade foun no livre 
laran.  Lian  hanesan  repozitóriu/instrumentu  hodi  rai  didi’ak  ita  nia  bei­ala  sira  nia 
matenek no valór kulturál povu  tomak nian, ne’ebé halo parte nasaun  ida ne’e nian. 
Lian  hanesan meiu  hirak  ne’ebé  hodi  negoseia  ema  nia  vontade  polítika  no  liuhusi 
lian,  mak  bele  hala’o  diálogu  no  debate  ne’ebé  esensiál  ba  demokrasia.  Tanba 
objetivu nasaun mak hotu­hotu  tenke  iha asesu no mós akaba eskola primária, mak 
presiza  literasia  iha  lian  ofisiál  rua  ne’e.  Tuir  peskiza  hirak  ne’ebé  agora  nian  no 
experiênsia  barabarak,  atu  alkansa  objetivu  hanesan  ne’e,  depende  barak  liu  ba 
provizaun edukasaun bazeia ba lian­inan, hanesan sei explika tuir mai.  
 
La’ós  atu  kontradíz, maibé  objetivu  hirak  hanesan  (1)  komunika  ba­malu, maski  ho 
diferensa  lian  oioin,  liuhsi  lian  hirak  ne’ebé  bele  uza  hamutuk  no  ne’ebé  komún  (2) 
apoiu  ba  lian  barabarak  nasaun  nian,  ne’e  buat  ne’ebé  komplementár.  Tanba  ne’e 
mak objetivu hirak ne’e mak hanesan pilár rua ne’ebé jémeu ka hanesan loloos, husi 
polítika ida ne’e. Intensaun xave iha polítika kona­ba edukasaun lian ba Timor­Leste, 
tenke  hanesan  lós  de’it  realizasaun  komplementár  ida  husi  komunikasaun  nasionál 
funsionál  ho  lian  ko­ofisiál  sira  no  rekoñesimentu  i  apoiu  ba  lian  hirak  ne’ebé  lokál 
nian. Realmente,  polítika  ida  ne’e  reflete  intensaun  ida  kona­ba  unidade  linguístika 
nasionál,  liuhusi rekoñesimentu no selebrasaun ba nia diversidade linguístika ne’ebé 
únika.   
 
Tanba ne’e mak polítika ida ne’e bazeia ba fiar ida katak polítika ida lós de’it kona­ba 
edukasaun  multilinge  mak  bele  promove  estabilidade  nasionál,  kresimentu 
ekonómiku,  expansaun  literasia,  susesu  edukasionál,  orgullu  nasionál  no  efisiênsia 
administrativa. Obejtivu  sosiál  no  ekonómiku sira  ne’ebé  aparentemente  la  hanesan 
ne’e, bele promove,  liuhusi sistema edukasaun multilinge bazeia ba lian­inan, ne’ebé 
konkorda no haklekar ba fatin hotu.  
 

Apéndise A  



Kada  objetivu  sei  diskute  tuir  mai  hodi  hatudu  katak  só  ho  polítika  multilinguízmu 
nasionál  mesak  ida  de’it,  mak  bele  asegura  pozisaun  lian  ofisiál  rua  ne’ebé  iha, 
hanesan Portugês ho Tétun.  Importante  liu, mak polítika bazeia ba  lia­inan sei  tulun 
Timor­Leste  rezolve  dezigualdade  no  desvantajen  oioin  oras  ne’e  nian,  ne’ebé 
sidadaun sira hasoru daudaun tanba haka’as an atu hetan asesu ba edukasaun hodi 
bele  hetan  benefísiu  husi  eskola,  no  mós  fó  ba  sidadaun  tomak  asesu  ba  servisu 
legál,  médiku  no  administrativu  tomak,  hodi  nune’e  objetivu  sentrál  tomak  kona­ba 
sidadaun  sira,  ne’ebé  konsagra  iha  Konstituisaun,  bele  alkansa  tebes  duni.  Buat 
ne’ebé tuir mai, mak razaun hirak ne’ebé relasiona ho polítika edukasaun multilinge no 
estratéjia kona­ba  implementasaun. Hakarak ho  ida ne’e dudu ba oin prosesu planu 
sentrál  lian  nasionál  nian,  atu  paíz  ne’e  bele  foti  desizaun  hirak  ne’ebé  vitál  tebes   
kona­ba  nia  nesesidade  komunikasaun  iha  futuru  ho  maneira  ne’ebé  rasionál  no 
sistemátika,  bazeia  ba  prinsípiu  pedagójiku  sira  ne’ebé  diak,  kombina  ho  objetivu 
edukasionál no linguístiku sira hotu. 
 

Literasia no numerasaun 
Argumentu boot liuhotu kona­ba edukasaun multilinge bazeia ba lian­inan relasiona ho 
literasia  no  numerasaun.  Literasia  no  numerasaun  mak  hanesan  instrumentu  hirak 
ne’ebé  hodi  hala’o  aprendizajen  tomak.Sekuênsia  lian  no  aprendizajen  jeralmente 
hanesan ne’e:    labaraik sira primeiru aprende  lian; sira dezenvolve hodi ba aprende 
literasia,  hafoin  mak  uza  lian  no  literasia  hodi  hariku,  hakle’an  no  haluan  sira  nia 
aprendizajen. Objetu aprendizajen mak sai hanesan instrumentu ba aprendizajen sira 
seluk. Hetan susesu iha literasia no numerasaun, ne’ebé nia rasik dala barak ‘reveste/
kobre’  ho  literasia,  ne’e  mak  objetivu  eskola  nian  mesak  ida,  ne’ebé  importante 
liuhotu.Hetan susesu barak  iha akizisaun  literasia  tenke sai hanesan objetivu  ida ke 
sentrál no urjente tebes iha polítika no programa edukasaun tomak. Iha ne’e mak kazu 
edukasaun multilinge bazeia ba  lian­inan sai  interesante,  tanba  lian dahuluk mak sai 
hanesan baze hodi bele hetan susesu  iha  literasia. Bainhira hetan ona  literasia mak 
tenke transfere  fali kedas ba  literasia  lian daruak ka datoluk nian. EGRA ne’ebé foin 
daudaun hala’o iha Timor Leste hatudu evidênsia ne’ebé forte tebes katak presiza tan 
esforsu boot hodi hadi’a koñesimentu literasia nian no taixa retensaun eskola nia sira 
ba labarik timór­oan tomak. Enkuantu instrusaun ne’ebé foin hahú bazeia ba lian­inan 
tulun  maka’as  akizisaun  literasia  no  numerasaun,  mak  ensinu  tomak  presiza  foka 
nafatin ba papél sentrál literasia nian ba ema hotu­hotu.  
 

Spiritualidade no komunidade 
Vida  spirituál  komunidade  nian  relasiona  metin  lós  ho  kualidade  komunikasaun  no 
sensu atu fahe­malu experiênsia ne’ebé komunidade tomak goza/sente. Sala ida hotu 
ke  boot  liu  iha  rejime  koloniál  mak  opresaun/hanehan  fali  lian  nasionál  sira, 
espesialmente kastigu no hamoe labarik sira tanba uza sira nia lian rasik iha eskola. 
Timor Leste ne’ebé soberanu no  independente  iha devér moral ou polítiku absolutu, 
atu kombate hahalok aat hanesan ne’e. Durante sira nia esforsu boot atu dudu ba oin 
dezenvolvimentu ekonómiku, nasaun pós­koloniál sira mak haluha tiha sira nia eransa 
kulturál ne’ebé únika ho efeitu prejudisiál ba sira nia sidadaun sira nia vida espirituál 
no  komunitária.  Programa  edukasaun  multilinge  ida  ne’ebé  apoia  aprendizajen  lian 
nasionál hirak ne’e atu onra mós vida spirituál no komunitária família timór tomak nian.  



Saúde ho Bein­estár 
Iha  ligasaun  ne’ebé  bele  komprova  entre  nível  literasia  ho  saúde  ema  ida­ida  ka 
komunidade  tomak  nian.  Peskiza  hirak  ne’ebé  kle’an  hatudu  katak  taixa  literasia 
ne’ebé ki’ik iha ligasaun ho ema nia kondisaun saúde ne’ebé la di’ak i husi parte seluk 
ida ne’e hamenus komunidade nia kompreensaun no esforsu hirak ne’ebé atu hadi’a 
kestaun  lubun  ida  relasiona  ho  saúde  hanesan  abastesimentu  bee  no  kualidade, 
planeamentu  familiár,  nutrisaun,  espesialmente  nutrisaun  labarik  nian  ho  kuidadu 
primáriu saúde nian, alein­de kestaun hirak ne’ebé liga ho saúde komunitária hanesan 
seguransa  lori  viatura  sira,  evita  abuzu  substânsia  oioin,  hetan  traballu/empregu 
seguru no evita prejuizu industriál sira. Bazikamente kestaun hirak ne’e hotu depende 
ba  komunikasaun  ne’ebé  efektivu,  tantu  verbál  no  eskrita  (dala  barak  ezije  nível 
graduasaun  literasia ne’ebé aas). Atu  dezenvolve  liután  literasia  implika uza  lian no 
forma  komunikasaun  oioin  ne’ebé  liga  diretamente  ba  ema  nia moris  tuir  situasaun 
idaidak  nian.  Lian  nasionál  Timór  nian,  esensiál  tebes  lori  disemina  informasaun 
ne’ebé importante kona­ba saúde no seguransa, no sei tulun partisipasaun públiku ho 
Governu no ONGs sira nia programa oioin kona­ba saúde no bein­estár.  

Familia no koezaun sosiál 
Apoiu husi lian­inan, espesialmente ba labarik sira iha eskola, iha mós konsekuênsia 
importante hanesan bele hamenus alienasaun ka la komporta hanesan baibain, buat 
ne’ebé instituisaun hirak hanesan eskola sira bele hamosu iha labarik balu no mós ba 
sira  nia  familia.  Iha  kontextu  pós­koloniál  barabarak,  eskola  envolve  mós  faillansu/
ruptura maka’as  ida entre oportunidade no estilu moris oioin ne’ebé nakloke  luan ba 
joven sira ho  inan­aman ho komunidae  tomak  iha suku  laran sira nia moris ho valór 
rasik. Atu hamenus disrupsaun hanesan ne’e rekere ligasaun metin liu entre eskola ho 
komunidade hirak ne’ebé hadulas sira hodi nune’e bele promove liután partisipasaun 
inan­aman sira atu  foti desizaun kona­ba edukasaun.   Esforsu  ida ke boot  liután atu 
mantein  koezaun  familiár  ho  sosiál  bele  serve  mós  hodi  envolve  eskola  hanesan 
instituisaun  ida  lori  apoia  dezenvolvimentu  komunitáriu  ne’ebé  boot  liu,  alein­de 
satisfáz  nesesidade  ekonomia  sira    kona­ba  forsa  laborál  ne’ebé  kapasitadu. 
 
Estabilidade nasionál no progresu ekonómiku                                             
Programa edukasaun multilinge bazeia ba lian­inan, bele hametin estabilidade no 
progresu ekonómiku. Buat hanesan ne’e, bele konsege liuhusi pelu menus dalan tolu. 
Primeiru, bainhira hahú hatama labarik sira ba iha eskola ho lian ne’ebé sira hatene, 
no sira nia dezenvolvimenu konseptuál inisiál okorre/akontese, entaun sira gosta liu 
frekuenta eskola, hodi hetan susesu iha sira nia atividade akadémika hotu­hotu no 
aprende tan lian hodi bele hala’o komunikasaun ne’ebé luan no efetiva liu.  Bainhira 
iha probabilidade barak katak edukasaun kria desvantajen barak ba ema grupu tomak, 
hanesan sira ne’ebé hela iha área rural sira, ou sira ne’ebé ko’alia lian rasik, ida ne’e 
sei kria difikuldade no resentimentu barak, liu­liu bainhira modelu grupu hirak ne’ebé 
ladún iha prestasaum, sei barak nafatin, husi jerasaun ba jerasaun. Tenke foti         
hanesan intensaun boot ida iha polítika sosiál no ekonómika Timor­Leste nian tomak, 
mak oinsá bele  ekilibra partisipasaun no susesu iha eskola, liu­liu husi akizisaun      
literasia. Evidênsia husi peskiza/investigasaun iha mundu tomak, kona­ba labarik imi­
grante no indíjena sira, ho kontextu pós­koloniál sira, hatudu momoos katak 
edukasaun 



multilinge bazeia ba lian­inan hanesan komponente xave hodi hamenus dezigualdade 
iha edukasaun. Hanesan indústria ida ne’ebé iha futuru bele jera reseita boot liu, mak 
turizmu  hanesan  xave  ba  dezenvolvimentu  ekonómiku  nasionál.  Lian  nasionál  no 
kultura  tradisionál  sira mós  hanesan  elementu  esensiál  rikeza  kulturál  tomak  Timor 
Leste nian, ne’ebé lori atrai vizitante sira. 

Sidadania no pertensa 
Konstituisaun no dokumentu fundamentál Timor Leste nian sira seluk, esklarese katak 
sidadaun  hotu­hotu  nasaun  ne’e  nian  iha  direitu  ne’ebé  hanesan  iha  lei  nia  okos, 
ne’ebé ezije liu­liu katak konsidera sira hanesan sidadaun ne’ebé hotu­hotu iha direitu 
no priviléjiu hanesan parte integrante nasaun foun ne’e nian. Tuir mai, katak ema sira 
ne’ebé koalia lian nasionál sira tenke iha sensu sidadania no pertensa ne’ebé kle’an, 
karik  eskola  sira  mak  hanesan  extensaun  ida  husi  komunidade  nia  moris  no  mós 
ponte  entre  nível  lokál  no  nasionál  sosiedade  nian.  Eskola  mak  hanesan  pontu 
tranzisaun krítika ba partisipasaun  totál husi públiku  tanba bele prepara kapasidade, 
koñesimentu no konseitu hirak ne’ebé ema  ida­ida  rekere atu bele envolve hamutuk 
ho sira nia governu  i ho administrasaun públika  tomak. Sidadaun komún sira  rekere 
autoridade  públika  tomak  atu  aselera  asesu  ba  bein  públiku  no  servisu  sosiedade 
nian. Agora buat rua ne’ebé prevê katak influensia maka’as limitasaun asesu ba bein 
públiku no servisu  tomak mak pobreza no  izolamentu no sira rua  ligadu diretamente 
ho  lian no kapasidade   literasia. Asesu ba forma  lian nian hirak ne’ebé permite ema 
ida­ida  reklama nia  direitu  legál,  saúde  no  traballu,  depende ba  sistema edukasaun 
ida ne’ebé bele hatán ba diversidade komunikasaun iha nasaun ida ne’e. 
 

Empregu no kapasidade 
Nasaun ida ne’ebé sei dezenvolve hela bele halo buat ne’ebé loos bainhira realsa liu 
importânsia  kapasidade  rekursu  umanu  sira  hanesan  eskola,  edukasaun  téknika, 
aprendizajen no fornesimentu husi ensinu superiór hotu­hotu. Sidadaun sira hotu nia 
direitu mak atu bele kompete  iha servisu no hetan  tan matenek ne’ebé bele permite 
sira  atu  kompete  ho  malu.  Empregu  no  kapasidade  iha  ligasaun  metin  ho  lian  no 
ezijênsia  literasia  kona­ba  kurríkulu,  bele  jerál  ou  tékniku,  profisionál  ou 
umanístiku.Tinan  sira  ne’ebé  foin  hahú  eskola  mak  sei  modela/determina  grau  no 
nível susesu ema nian,iha sira nia moris tomak. Ne’ebé la’ós ezajeru/demais bainhira 
ita dehan katak investimentu ida ne’ebé boot liu, ba tempu naruk no sustentável nian, 
ne’ebé  sosiedade  bele  halo  mak  universaliza  asesu  no  susesu  ba  iha  faze  inisiál 
edukasaun nian.  Ida ne’e,  ligadu metin ho  instrusaun kona­ba  lian no maneira oinsá 
hala’o tranzisaun husi  lian instrusaun dahuluk ba lian instrusaun daruak. Kapasidade 
ensinu hanesan objetivu fundamentál iha planu ekonómiku ba merkadu laborál. 
 
 



Teknolojia no inovasaun 
Revolusaun boot iha tekonolojia komunikasaun mak hanesan mós aspetu ida ne’ebé 
karakterístiku liuhotu iha sékulu 21. Iha tempu uluk domíniu iha lian ne’ebé tekonolojia 
sira depende bá, haketak ho rigór: hanesan koa’lia ho hakerek, imajen moris ho maten 
nian, gráfiku hirak ne’ebé ho kôr etc. Maibé, komunikasaun moderna kombina sistema 
komunikasaun  tomak  ne’ebé  iha,  ne’ebé  agora  bolu  naran  textu  multi­modál  no 
instrumentu komunikasaun nian. Inovasaun ohin loron ultrapasa teknolojia hotu­hotu, 
tanba ne’e mak  loke dalan komunikasaun oioin,  liuhusi uzu artikuladu  lian  (hanesan 
instrusaun  ho  lian  husi  mákina  sira)  komunikasaun  eskrita  ne’ebé  abreviada  ka 
habadak (hanesan ho  textu sira), hamutuk ho  forma komunikasaun  tradisionál oioin. 
Multilinguízmu  rekere  ita uza  literasia multi­modál ne’e ho  lian barabarak. Rezultadu 
mudansa  hirak  ne’e mak  hanesan  ezijênsia  ba  literasia  ohin  loron  nian,  kompleksu 
liufali no muda  lailais kompara ho uluk. Labarik sira komesa eskola ho koñesimentu 
kona­ba  lian­inan  no  kapasidade  pré­literasia  ne’ebé  maka’as  (labarik  sira  husi 
uma/família  hirak  ne’ebé  literada  ne’ebé  hatene  katak  livru  sira  hodi  halo  sáida, 
diresaun textu iha pájian ida laran, ho konvensaun barabarak kona­ba hakerek no lee, 
ne’ebé  labarik sira ne’ebé husi  família  la  literada sira,  la hetan). Potênsia atu hala’o 
ezijênsia  komunikasaun  barabark,  ne’ebé  kompleksu  liuhotu  ba  ohin  loron,  bele 
reforsa  liuhusi dezenvolve  liután einvez­de  troka  fali de’it, modelu komunikasaun  iha 
uma  ba  labarik  sira.  Iha  kontextu  ida  ne’e,  lian  lokál  sira  sai  hanesan  rekursu  di’ak 
tebes hodi kuda metin  ita nia povu nia  identidade kona­ba fatin,  tradisaun no  istória, 
no  lian  ne’ebé  komunikasaun  luan/barak  liu  nian,  sai  krusíál  tanba  bele  fasilita 
interasaun  ne’ebé  mundu  globalizadu  rekere.  Nune’e,  Ita  nia  vida  bele  kontinua 
hanesan  nafatin  iha  nível  komunitáriu,  nasionál,  aleinde  rejionál  no  globál,  no  ba     
ida­ida presiza instrumentu komunikasaun sira ne’ebé ketaketak nian. 

Arte sira no kultura 
Arte sira no kultura tradisionál, no arte i kultura kontemporânea ne’e vital tebetebes ba 
sosiedade  tomak.  Timor­Leste mak  hanesan  erdeiru/iha  direitu  simu  eransa  arte  no 
prátika kulturál sira ne’ebé riku tebes husi nia populasaun nia komponente tomak. Lian 
sira rasik mak hanesan realizasaun artístika no hanesan mós instrumentu artístiku ho 
explorasaun  kulturál,  tanba  ne’e  mak  poezia,  resitasaun,  drama  no  hananuk,  kait 
metin ho diversidade lian ne’ebé jéneru expresaun hirak ne’e bele hala’o. Lian Timór­
nian iha memória kulturál povu nian, ho valór tradisionál no krensa/fiar hirak ne’ebé rai 
didi’ak hela, hanesan memória koletiva nasaun nian, hahú kedas husi  tempu bei­ala 
sira  nian.  UNESCO  fó  atensaun  boot  iha  tinan  hira  foin  liu  daudaun  ne’e  ba 
importânsia boot husi eransa kulturál ne’ebé  intanjível/aas tebetebes husi umanidade 
no hili ona lian hanesan komponente xave husi eransa kulturál ne’ebé aas tebetebes 
ne’e. UNESCO dokumenta ona forma oinsá komunidade sira nian lian ne’ebé intaktu 
ka  seidauk  iha mudansa  liga  ho  sustentabilidade  ambientál,  atu  nune’e  diversidade 
biolójika  no  ekolójika  mundu  nian  bele  relasiona  mós  ho  diversidade  kulturál  no 
linguístika. Ne’e, bele tulun mós labarik Timor­Leste oan sira nia lian­inan iha sira nia 
edukasaun.  



Urbanizasaun 
Mobilidade  populasaun  nian  hanesan  dezafiu  xave  ba  sosiedade  barak.  Enkuantu 
populasaun muda husi área rurál sira mai área urbana/sidade sira, mai buka servisu 
no moris ne’ebé di’ak liu, mak hamosu todan boot ida ba iha servisu urbanu nian sira, 
no potensiál ba disrupsaun sosiál, krime, bandu barabarak  (gangs) ne’ebé mosu ho 
kebra  iha ema hotu nia moris bele  tuir kedas mai.  Iha  área hirak ne’ebé urbana  iha 
mundu tomak laran, multilinguizmu buat  ida ke komún no ida ne’e mós akontese iha 
Dili tuir kontextu lokál. Forma komunikasaun ida ne’ebé bele aplika hamutuk hanesan 
nesesidade  boot  ida  iha  sosiedade  hirak  ne’ebé  urbaniza  lais  tebes,  maibé  bele 
halakon mós lian hirak ne’ebé la hanesan. Polítika  ida hodi tulun lian hirak ne’ebé la 
hanesan  iha Timor Leste  tomak  laran, permite prosesu urbanizasaun  la’o nafatin ba 
oin,  sein  hetan  rotura  no  alienasaun  hanesan  akontese  iha  sosiedade  sira  seluk. 
Sensu 2010 kona­ba populasaun Timor Leste hatudu katak 44.8% populasaun foin ho 
tinan 15 ba kraik. Kaer metin nafatin ba  lian no  ligasaun sosiál ba aldeia, sidade no 
rejiaun  hotu­hotu  iha  paíz  tomak  laran,  signifika  hamenus  presaun  iha  servisu  no   
infra­estrutura Dili nian, no la hakotu ligasaun populasaun nian ho sira nia komunidade 
rasik.  Husi  parte  seluk  ida  ne’e  bele  sai  mós  hanesan  redusaun  ida  ba  krime  no 
alienasaun/hadook relasaun. 
 
 
 
 
 
 
 
 
 
 
 
 
 



Tabela kona­ba papél hirak ne’ebé propoen ba lian 
iha  edukasaun 
 
 

Área  hirak  ne’ebé  ho  sombra  ka  marka  ho  kôr  hatudu  uzu  lian  tuir  sekuênsia 
abordajen.  
Bele  nota  katak  proposta  hirak  ne’e  seidauk  bele  hala’o,  to’o  dezenvolvimentu 
linguístiku, materiál sira no treinamentu ba profesór sira  adapta ona. 
 
Abordajen jerál sei hanesan: Lian­Inan (L1) tau tan Tetun (L2) orál, husi kedas pré­
primária  to’o  hahú  siklu  primeiru,  introdúz  Portugês    (L3)  orál.  Iha  finál  primeiru 
siklu  hein  katak  labarik  sira  bele  ona  lee  ho  hakerek  sira  nia  lian­inan  rasik, 
konversa/ko’alia  no  halo  interasaun  ho  lian  Tetun  no  prepara­an  hanesan  alunu 
literadu ona atu komesa transfere sira nia kapasidade  lee no hakerek husi L1 ba 
Tétun  hafoin  Portugês.    Ida  ne’e  ba  edukasaun  bilinge,    Tetun­Portugês,    iha 
segundu  siklu,  ne’ebé  konsidera  hanesan  edukasaun multilinge  no  uza  L1  hodi 
suporta  no  asegura  kompreensaun  kona­ba  materiál  instrusaun.  Iha  siklu 
segundu,  literasia    L1  sei  dezenvolve  liután  hanesan  matéria    ida,  ne’ebé  sei 
promove baze kultural hodi bele aprende no mantein nafatin ligasaun ida ke forte 
entre uma ho eskola.   
 
Iha inísiu siklu terseiru, hein katak Portugês ho Tétun, rurua sei kontinua hanesan 
lian  instrusaun.  Inglês sei hanesan  lian kompulsóriu/obrigatóriu hahú husi sétimu 
anu/tinan dahituk no  lian  Indonéziu sei  introdúz hanesan materia ne’ebé bele hili 
(hamutuk ho lian sira seluk) iha tinan dasanuluk/désimu anu.      

